
ENPLEGUARI BURUZKO AKORDIOAREN SINADURAREN AKTA

Bilbon, mila bederatziehun eta larogeita hemeretziko urtarrilaren hamabostean,
bildu dira Euskal Enpresarien Konfederakuntzaren presidentea, Baltasar Errazti
Navarro jauna, eta ELAren idazkari nagusia, José Elorrieta Aurrekoetxea jauna,
Euskadiko Langile Komisioen idazkari nagusia, Santiago Bengoa Bengoa jauna,
Euskadiko UGTren idazkari nagusia, Carlos Trevilla Acebo jauna eta LABen
idazkari nagusia, Rafael Diaz Usabiaga jauna, eta beren erakundeen izenean
honako erabaki hauek hartu dituzte

ERABAKIAK
LEHENA.

Lan Harremanen Kontseilutik erakunde hartan egindako Enpleguari buruzko
Akordioaren proposamena jasota, gai horri buruzko lanbide arteko akordio baten
negoziazio batzordea eratzen dute; batzorde hori, Euskal Autonomia Erkidegoko
ordezkaritza handieneko sindikatu eta enpresario erakunde eta konfederazio
guztiek osatzen dute. Horrela, Batzordeak, Langileen Estatutuaren 83.
artikuluaren babesean artikulu hau lege bereko 87. eta 88. artikuluei dagokienez,
lanbide arteko akordioak egiteko legitimazio osoa dauka. Batzordean erabakiak
hartzearen ondoreetarako, sindikatu bakoitzak 1998ko abenduaren 31rako
egiaztaturik daukan ordezkaritzaz jarduten du.

BIGARRENA.

Batzordea eratuta, honek aho batez, Enpleguari buruzko Akordioa izeneko
akordio multzoa onartzen du; Enpleguari buruzko Akordioaren testua aktaren
eranskintzat gaineratzen da.

HIRUGARRENA.

Enpleguari buruzko Akordio honetan sarturik dauden lanaldiari buruzko,
aparteko orduak kentzeari buruzko eta aldi baterako laneko enpresen eta
zerbitzu enpresen gaiari buruzko akordioak, Langileen Estatutuaren 83.
artikuluan oinarritzen diren lanbide arteko akordiotzat hartuko dira.

LAUGARRENA.

Aipatu diren lanbide arteko akordioek, Euskal Autonomia Erkidegoaren eremuan,
eraginkortasun orokorra izango dute, Erkidegoan dauden enpresa, langile eta lan
subjektu kolektibo guztiei eragiten dietelarik.

BOSTGARRENA.

Adierazi diren akordioak ofizialki publikatu eta hurrengo egunean indarrean
hasiko dira. Hala ere, haien ondorio ekonomikoak sinatu ziren egunera
atzeratuko dira. Mugagabeko denborazko indarraldia izango dute, sinatu
dituzten alderdietako batek espreski salatzen ez baditu. Salaketa 2003.eko
abenduaren 31tik aurrera egin ahalko da eta gutxienez sei hilabete lehenago egin
beharko da.

SEIGARRENA.

Erakunde sinatzaileek aipaturiko lanbide arteko hiru akordioak lan arloko
agintarien aurrean aurkeztuko dituzte, ofizialki erregistratu eta argitara
daitezen.



ZAZPIGARRENA.

Aurrekoak bezala Enpleguari buruzko Akordioaren barruan dagoen Ordezteari
eta Plantillak Berriztatzeari buruzko Akordioa, sinatu duten erakundeek lortu
duten kontratuzko akordioa da. Erakunde hauek akordioaren berri administrazio
publikoei ematen diete, sinatutakoak eraginkortasuna edukitzea administrazio
publikoekin ituntzeko eta horretarako behar diren akordioak egiteko.

ZORTZIGARRENA.

Enpleguari buruzko Akordio honen Batzorde Parekidea eratzen da. Batzorde
honek, alderdien artean sortzen diren interpretazioari eta aplikazioari buruzko
gai guztiak erabakiko ditu. Batzordea Confebask enpresario konfederazioaren lau
kidek eta Akordioa sinatzen duten sindikatu bakoitzeko kide banak osatuko dute.

Batzorde Parekideak bere erabakiak talde edo alderdi bakoitzaren gehiengoz
hartuko ditu, sindikatuen ordezkarien botoa egiaztatutako ordezkaritzaren
arabera ponderatuko delarik.

Ezin ebatzizko diferentziak daudenean, hauek GEP-ITko prozeduren menpean
jarriko dira.

Confebasken, Euskal Enpresarien Konfederakuntzaren izenean
Iz..: Baltasar Errazti Navarro

ELAren izenan

Iz. : José Elorrieta Aurrekoetxea

Euskadiko Langile Komisioen izenean

Iz.: Santiago Bengoa Bengoa

Euskadiko UGTren izenean

Iz..: Carlos Trevilla Acebo

LABen izenean

Iz..: Rafael Diez Usabiaga



ENPLEGUARI BURUZKO AKORDIOA (1999ko urtarrilaren 15ean(

1.- Sindikatuak eta ugazaba erakundea Lan Harremanen Kontseiluko enpleguaren
mahaian garatzen ari garen elkarrizketa eta eztabaida prozesuak bidea eman
digu, Euskal Autonomia Erkidegoko enpleguaren egoerari buruzko diagnostikoari
dagokionez, zenbait oinarrizko adostasunetara heltzeko.

2.- Argi ikusi dugu azken hamarkada bietan zehar langabezia maila oso altua
izan dela eta orain ere halaxe dela. Ondasunak eta zerbitzuak ekoizteko
prozesuetan eraberritze sakonak gertatu dira eta, aldi berean, lan merkatuan
talde berriak sartu dira; honen guztiaren emaitzatzat, alderdi biek oso
kezkagarritzat jotzen duten errealitate hau dugu.

3.- Egia da, ekonomia jardueraren hedatze faseek enpleguaren egoeraren
hobekuntza erlatiboa ekarri dutela, baina onartu behar da, hobekuntza hori ez
dela nahikoa izan gure gizarteak jasaten duen langabeen kopurua irensteko, ezta
ekonomiaren hazkunde handiko egoeretan ere.

4.- Beste alde batetik, langabeziaren egituraren azterketak, langabeziak gure
erkidegoko zenbait talde (emakumeak, gazteak...) eta eskualde edo inguru jakin
gogorkiago jotzen dituela adierazten digu.

5.- Akordio hau sinatzen duten sindikatuen eta enpresario erakundearen ustez,
langabeziak oso eragin txarra dauka gure gizartearen ongizatean eta garapen
orekatuan, areago langabezia tasa orain jasaten ari garena bezain handia baldin
bada. Horregatik, enpresen eta lanaren esparruko ordezkaritza duten erakundeak
diren aldetik dagokien erantzukizuna beretzat hartuz, enplegua hazi eta
hobetzeko eta helburu honetarako bidean dauden ekimenak beretzat hartu,
sustatu eta bultzatzeko konpromisoa hartzeko prest daudela adierazten dute.

6.- Alderdi biak bat datoz, konpromiso hauen garapenak helburu bikoitza
kontuan hartu beharko duelakoan. Hots:

e Gure langabeziaren maila nabarmenki jaisteko moduan enplegua sortzea.

e Oraingo eta geroko euskal enpresak lehiakorrak izateko baldintzei arreta
jartzea, lehiakortasun hau enplegua mantendu eta sortzeko ezin besteko
baldintzatzat jotzen dutelarik.

7.- Hain zuzen ere, helburu bi hauen arteko oreka onargarriko puntuak alderdi
biek batera ezartzea, negoziazio prozesu honetako zeregin nagusia da.

8.- Alderdi bien ustez, enplegua sortzea ez da izan behar bakarrik aurretiaz
dauden enpresen multzoaren zeregina, langabeziaren kontrako borrokan jarduera
berriak sustatzeak eta enpresa berriak sortzeak beren eragina dutelarik. Euskal
administrazioek hau guztia kontuan hartu beharko lukete, enpresa berrien
sustapena erraztu eta arintzerakoan eta jarduera berriak bultzatzeko berariazko
aurrekontu programak sortzeko orduan.

9.- Alderdi biak bat datoz, sortzen diren lanpostuek eska daitekeen kalitate maila
eduki behar dutelakoan. Era berean, EAEn azken urteotan egiten ari diren
kontratazioen zati handi batek dituen egonkortasunik eza eta gainerako
baldintzak ere gogoetarako gai izan dira; eta alderdiak bat etorri dira, lan
egonkortasunik eza eta behin-behinekotasuna ez direla desiragarriak
langileentzat, baina ezta enpresentzat eurentzat ere, plantillaren egonkortasunik
ezak eragin txarra baitauka enpresen kalitaterako eta lehiakortasunerako
baldintzetan.



10.- Alderdiek badakite, sarri askotan, aztertzen diren arazoak eta proposatzen
diren konponbideak lan harremanen eremu estutik kanpora geratzen direla.
Horregatik, alderdiek lortu dituzten konpromisoetako batzuk burutu ahal
izateko, administrazio publikoen konpromisoa behar da, konpromiso horretan
gizarte osoak enpleguarekin duen konpromisoa islatuko delarik.

11.- Lan Harremanen Kontseiluaren barruan garatzen izan den enpleguari
buruzko eztabaida prozesu honen ondorioz, sindikatuak eta ugazaba erakundea
ondoren zehazten diren akordioak sinatzeko egoeran daude. Akordioa sinatzeak
ez ditu aipatutako elkarrizketa prozesuaren edukiak agortzen eta sindikatuek eta
ugazaba erakundeak prozesu hori aurrera ere garatzeko konpromisoa hartzen
dute.



Lehen akordioa: Lanaldia

Lan Harremanen Kontseiluaren barruan hasitako elkarrizketa prozesuaren
ondorioz, argi geratu da gaur egun enpresario erakundeak eta sindikatuek
lanaldia laburtzeari buruz dauzkaten jarrerak elkarrengandik urrun daudela.
Enpresario ordezkaritzak, bere aldetik, lanaldia laburtzea eta lan denbora
antolatzea bezalako beste gai batzuk ezin banan daitezkeela planteatzen du.

Arlo honetan eragiten duten faktoreen konplexutasunak eta harekin batera orain
arte eta batez ere lanaldia laburtzeari dagokionez begi bistan geratu diren
diferentziak gainditzeko borondateak, alderdiak Lan Harremanen Kontseiluan
hasitako elkarrizketa eta negoziazio prozesua areagotzera eraman ditu.

Horretarako, ConfeBask ugazaba erakundeak, batetik, eta ELA, Langile
Komisioak, UGT eta LAB sindikatuek, bestetik

ERABAKI DUTE

1. Lan Harremanen Kontseiluaren barruan eratutako enpleguaren aldeko
mahaiari jarraipena ematea, enplegua sortzeko elementutzat lan
denboraren gaia aztertzeari ekiteko.

2. Enpleguaren mahaiaren hurrengo bilerarako deia datorren 1999ko
otsailaren 3rako egitea.



Bigarren akordioa: aparteko orduak kentzea

1. Sinatzen duten sindikatu konfederazioek eta enpresario konfederazioak
egiaztatu dutenez, enpresa eta lantoki askotan sarri, eta baita ohizkotasunez ere,
kasu bakoitzean ezarritako lanaldi arrunta baino lanaldi luzeagoak egitera jotzen
da. Jokaera hau ezin eman liteke luzaroago normaltzat, hainbeste pertsonak
enplegurik ez daukaten herri batean. Beste alde batetik, badirudi argi dagoela,
ekoizpen sistemak lanaldia luzatze hutsa baino eraginkorragoak diren
antolamendu moduak bilatu behar dituela.

2. Ondorioz, sindikatuek eta ugazaba erakundeak beharrezkotzat jotzen dute,
egoera honi amaiera ematen dion eta aldi berean lanpostuak sortzen lagun
dezakeen konfederazio arteko akordio bat burutzea.

3. Era berean, Akordioak enpresa eta sektoreen eremuetan eragina izan dezan,
Akordioak berak betebeharrak eta beharrezko prozedurak ezartzen ditu.

4. Azkenik, sindikatu konfederazioek eta enpresario konfederazioak honetarako
beharrezkotzat jotzen dute administrazio publikoaren esku hartzea, batez ere lan
araudia betetzen dela zaintzeko bere funtzioari ekinez. Administrazioak, era
berean, prestakuntza politika sustatu beharko du, prestakuntza arautuari zein
lanerako prestakuntzari dagokienez, egokiro prestaturiko langilerik ezaz,
enplegurako aukera garbiak gal ez daitezen.

Honegatik guztiagatik, alde batetik ELAk, Langile Komisioek, UGTk eta LABek,
eta bestetik Confebaskek, ondorengo konfederazio arteko akordioa burutu dute

KONFEDERAZIO ARTEKO AKORDIOA

Lehena. Aparteko orduetan lan egiteko aukera kendu egiten da, Akordio honen 2.
puntuan arautzen diren salbuespenezko kasuetan izan ezik.

Bigarrena. Ondorengo kasuetakoren bat gertatzen denean, salbuespentzat,
lanaldi arrunta luzatu ahal izango da: Hots:

Lehenik: Ezinbesteko kasuak, hau da, istripuak eta aparteko presazko
beste kalte batzuk aurrikusi edo konpondu behar direnean.

Bigharrenez: Behar bezain goizago aurrikusi ezin izan diren
arrazoiengatik, enpresak bere jarduera normala izan dezan, lanaldi
arrunta luzatzea ezinbestekoa denean. Edozertara ere, egiaztatu beharko
da soberako lana ondoren adierazten diren arrazoietako batengatik ezin
egin daitekeela langile berriak erabiliz. Hots:

a) Lan denbora oso laburra izanik, kontratazio berria egitea
bideragarria ez delako.

b) Behar den denboran kontratazio berririk egitea guztiz ezinezkoa
delako.

c¢) Enplegu zerbitzu publikoen lankidetza eskatuta, zerbitzu hauek ez
diotelako pertsonala eskatzen zuen enpresari, dagokion
lanposturako trebakuntza egokia duen langilerik eman.

Hirugarrena. 2. puntuan aurrikusitako salbuespenezko egoeren babesean lan
egindako aparteko orduak, atseden denboraz konpentsatuko dira.
Konpentsatzeko atsedenaren iraupena, dagokion aparteko lan deboraren
iraupena baino luzeagoa izango da.



Diruz konpentsatzea bakarrik erabaki ahal izango da ezinbesteko kasuetan eta, 2
c) puntuan aurrikusten den kasua gertatzen delako, atsedenez konpentsatzea
ezinezkoa denean

Laugarrena. Akordio hau dagokion eremuan aplikatzeko, sektoreko edota
enpresako akordioen bidez zehaztu beharko da. Ondoren aipatzen diren gaiak
sektoreko edota enpresako akordio horietan berariaz arautu behar dira. Hots:

a) Aparteko ordu haiek kentzeak ekar litzakeen enplegu aurrikuspen eta
konpromisoak, baita aparteko orduak kentzearen ondorioz beharrezkoak
izan litezkeen antolamenduaren egokitzapenak ere.

b) Akordioaren 2. atala aplikatuz lanaldia luzatzeko bidea ematen duten
salbuespenezko egoerak noiz gertatzen diren zehaztea.

c¢) Konpentsatzeko modua eta, zehazkiago, lanaldiaren luzapena
konpentsatzeko atseden denboraren iraupena.

Bostgarrena. Aurreko atalak aipatzen dituen akordioak negoziatzeko ekimena,
dagokion eremuko enpresarioen zein sindikatuen ordezkaritzak hartu ahalko du
eta beste alderdiak negoziatzera jezarri beharko du. Alderdietako batek
negoziazioa hasteari ezetz egingo balio edo negoziazioan zehar akordioa
galarazten duen desadostasunik sortuko balitz, alderdi bietako edozeinek GEPen

aurrikusten diren gatazkak erabakitzeko prozeduretara jotzeko ahalmena izango
luke.

Seigarrena. Konfederazio arteko Akordio hau sinatzen duten erakundeek
administrazio publikoari, Akordio honetan ezarritakoa betetzen dela zaintzeko
behar diren planak eta bitartekoak ezar ditzan eskatzen diote.



Hirugarren akordioa: ordezteari eta plantillak berriztatzeari buruzko lanbide
arteko akordioa

ATARIKOA

1. Ugazaba erakunde eta sindikatuen ustez gure gizarteak jasaten duen
langabezia maila handia biguntzeko lagungarri izan daitezkeen neurrien artean,
Ordezteari eta Plantillak Berriztatzeari buruzko Lanbide arteko Akordio hau
proposatzen da. Akordio hau praktikan jartzeko akordio konplexua behar da eta
haren bidez:

e Langile bat araututa dagoen adinera heldu baino lehen lan egiteari uzten
DIO.

e Langile horrek lanari uzten dion enpresak, geratu den hutsune hori beteko
duen langile berri bat kontratatzen du jarraian.

e Lanari uzteko adina aurreratu duen pertsonari aurreratze horrek ekar
diezaiokeen diru galera konpentsatzeko beharrezkoak diren aurrikuspenak
ezartzen dira.

2. Akordio honen lehen helburua langabeziaren kontrako borroka da eta,
kontratazio berrietarako adin irizpiderik ezartzen ez duen arren, onurarik
handiena aterako duen taldea gazteena izango dela aurrikus daiteke, batez ere
gauden abagunean, demografia arrazoiak direla eta, talde honek lan eskarian
egiten duen presioa bereziki handia baita.

3. Zentzu honetan, Akordioa praktikan jartzea enpresen giza kapitala
berriztatzeko lagungarria izango da eta belaunaldi berria enpresetan sartzeko
mesedegarria izango da; belaunaldi hau, daukan prestakuntzagatik, enpresen
mundura heltzen ari diren mota guztietako berrikuntzei erantzuteko hobeto
prestaturik dago.

4. Azkenik, Akordioa, ordeztutako pertsonek lan egiteari garaia baino lehenago
uztea dakarrenez gero, gehienetan oso adin goiztiarrean lanean hasi ziren
eta,beraz, lan eta kotizazio ziklo luzea bete dutenen belaunaldi bateko
kideentzako mesedegarria da.

5. Akordioa aplikatzeak, administrazio publikoek gehigarrizko ekarpenak egitea
eskatuko du, lan egiteari uzten dion langilearen sarrera maila, lanari uzteko unea
aurreratzeagatik, nabarmenki jaitsi ez dadin laguntzeko; ekarpen publiko hau,
Akordioak daukan enpleguaren aldeko konpromiso kolektibo izaeraren
adierazgarria baino ez da. Horretarako, alderdiek, eskumena daukaten
administrazioekin, Akordioa eraginkorra izateko beharrezkoak diren akordioak
eta konpromisoak adostuko dituzte.

6. Azkenik, alderdiek, ordenamenduak ezar litzakeen formula berriak kontuan
hartu eta, hala badagokie, bereganatzeko prest daudela adierazten dute, baldin
eta formula hauek Akordio honen helburuen eta irizpide nagusien barruan
sartzen badira.

ORDEZTEARI ETA PLANTILLAK BERRIZTATZEARI BURUZKO LANBIDE
ARTEKO AKORDIOA

Eremua
Akorio honek EAEko enpresak eta langile guztiei eragiten die.
Objektua

Lanbide arteko Akordio honek, erretirorako adinetik hurbil dagoen pertsonalak
lan egiteari utzi eta pertsonal berriaren kontratuak eginez ordezteari buruzko
akordioak egin beharko diren baldintzen markoa ezartzen du.

Langile ordeztutzat honako hau hartuko da: adina izan ezik (eta adina gehienez,
eskatutakoa baino bost urte beheragokoa izango da) erretiro pentsiorako
baldintzak betetzen dituen eta, Akordio hau aplikaturik, enpresan lan egiteari
uzten dion pertsona.

Langile ordezletzat honako hau hartuko da: Akordioa aplikaturik, langabezian
dagoen edo aldi baterako kontratua daukan eta enpresan mugagabeko kontratuaz
sartzen den pertsona.

Langile ordezleari aplikagarria zaion erregimena

Langile ordezleak enpresarekin lanaldi osoko eta iraupen mugagabeko kontratua
egingo du. Enpresan bere kategoria profesionalerako ezarrita dauden baldintzak
aplikatu beharko zaizkio.

Dagoeneko enpresan bertan aldi baterako kontratua duen pertsona bat
mugagabeko kontratuz lanean hartzen baldin bada, enpresak, lehengoaren aldi
baterako kontratua amaitzeko falta den bezainbesteko denbora luzerako
gutxienez, beste pertsona bat kontratatu beharko du.

Langile ordeztuari aplikagarria zaion erregimena
A) Langabezia egoera

Behin enpresan lan egiteari utzita, langile ordeztua langabezia egoerara igaroko
da, eskubidea daukan gehienezko kontribuzio aldirako, igaro ere.

Langabezia egoerak dirauen bitartean, langile ordeztuak osagarri bat jasoko du;
langile ordeztuak, osagarri hau eta kontribuzio prestazioa gehituta, gutxienez
lanari utzi dion momentuan jasotzea legokiokeen soldata garbiaren %85 eta
gehienez %100 jasoko du guztirako errenta garbitzat.

Aurreko paragrafoan bermatzen den guztirako errenta garbia urtero gaurkotuko
da, urtarrilaren leko ondoreak dituelarik, aurreko urteko Kontsumorako Prezioen
Indizearen arabera.

B) Behin langabeziako kontribuzio prestazioko aldia agortuta, langile ordeztua,
ordezteko akordioan itundutakoaren arabera:

a)Gizarte Segurantzarekiko hitzarmen bereziko egoerara igaroko da, harik
eta erretiro adinera heltzen den arte.

b) Erretiro aurreratura igaroko da.

a) Lehen kasuan langile ordeztuak Gizarte Segurantzarekin hitzarmen berezia
sinatuko du eta hitzarmen horren bidez kotizazio maila bere hartan utziko zaio,

harik eta araututako erretiro adinera heltzen den arte. Kotizazio oinarriak urtero
baimendutako portzentaien arabera gehituko dira.

Langile ordeztua legezko erretiro egoerara igarotzen den arte, langabezia
egoerarako aurrikusi den guztirako errenta garbiaren besteko errenta bermatuko
zaio, errenta hori dagokion moduan gaurkotuko delarik. Ondore hauetarako
langabezia sorospenaren zenbatekoa kontatuko zaio, hala dagokionean.

Gizarte Segurantzarekiko hitzarmen bereziaren kostua ez da izango inoiz ere
hitzarmen hori sinatzen duen langilearen konturakoa.

b) Erretiro aurreratua gertatzen denean, langile ordeztuari bizi den artean diru-
osagarria jasoko duela bermatuko zaio; diru-osagarri hori eta pentsioa gehituta
gertatzen den zenbatekoak, araututako adina izan balu legokiokeen erretiroko
prestazioaren baliokidea izan beharko du.

C) Aurreko B) puntuko a) eta b) ataletan aipatzen diren hitzarmen bereziaren eta
osagarrien kostua, gizarte aurrikuspen sistemetan espezialdutako erakunde
batekin kontratua eginez bermatuko da; erakunde hau behar bezain ezaguna
izango da eta kaudimen aitortua edukiko du.

Lanbide arteko Akordioa enpresetan aplikatzea

Enpresaren eta langileen ordezkaritzaren arteko akordio bidez, Lanbide arteko
Akordioak enpresan izango duen aplikazioa zehaztu eta garatu ahalko da;
kontuan hartu behar da akordioa ezin izango dela inolaz ere gauzatu,
ordeztutako pertsonak espreski bere adostasuna adierazi gabe. Enpresako
akordio hori negoziatzeko ekimena alderdi bietako edozeini dagokio.

Akordio kolektiborik ez bada, ordezte prozesua enpresaren eta eragindako
pertsonaren akordio bidez burutu ahalko da, beti ere, indarrean dagoen araudiak
eta Lanbide arteko Akordioak berak langileen ordezkariei aitortzen dizkieten
informazio, jarraipen eta balorazio eskumenak errespetatu beharko direlarik.

Langileen ordezkaritzaren informazioa

Edozertara ere, enpresak planteatuko duen ordezteko edozein proposamenen
informazioa langileen legezko ordezkaritzari eman beharko dio. Informazioak,
gutxienez, ondorengo edukiak izan beharko ditu:

e Proposamenak zeintzuk langileri eragiten dien
e Lanari uzteko eskaintzaren baldintzak
e Ordezteko kontratazio plana.

Ordezteko akordioak onartzea

Ordezteko akordio proposamenak, Akordio honetan arautzen den Hiru Kideko
Batzordeari emango zaizkio, onar ditzan.

Enpresek Hiru Kideko Batzordeari aurkezten dizkioten eskabideek, honako hauek
eduki beharko dituzte:

a) Langileen legezko ordezkaritzarekiko akordioa edota, hau falta bada,
enpresak eta eragindako pertsonak egindako akordioari buruzko langileen
legezko ordezkaritzaren txostena.

b) Planean jasotzen diren pertsonen zerrenda eta enpresaren eta langile
ordeztuaren arteko akordioa dakarren bnan-banako dokumentua.

c) Langile ordeztuen jasokizunei eta ezarritako bermeei buruzko
xehetasunak.

d) Aurrikusten diren ordezteko kontratazioak.

e) Enpresak bost urteko epean plantilla finkoa ez murrizteko hartzen duen
konpromisoa.

f) Lan arloko, zerga arloko, Gizarte Segurantzako eta dirulaguntza
publikoei buruzko betebeharretan egunean egotearen egiaztagiria.

Hiru kideko Batzordea

Hiru kideko batzorde bat eratuko da. Batzorde hori administrazio publikoaren,
eta Lanbide arteko Akordio hau sinatzen duten ugazaba erakunde eta
sindikatuen ordezkariek osatuko dute.

Hiru Kideko Batzordearen zeregina, batez ere, ordezteko akordioak onartzea
izango da.

Batzordearen erabakiak talde bakoitzaren gehiengoz hartuko dira. Sindikatuen
taldearen barruan, erakunde bakoitzaren botoa, Akordioaren eremuan
egiaztaturik daukan ordezkaritzaren arabera ponderatua izango da.

Ezezko erabakiak motibatuak izango dira eta oinarrian dauzkaten arrazoiak
laburki aipatuko dira.

Ordezteko akordioa aplikatu ondoren, enpresak X ataleko e) puntuan adierazten
den konpromisoa betetzea ezinezkoa zaiola esaten duenean, egoera hori Hiru
Kideko Batzordeak aztertuko du eta kideen gehiengoz erabakiko du. Batzordearen
ustez plantilla murrizteko arrazoirik ez balego, ordezteko akordioaren
finantzaketa publikoaren zenbatekotik dagokion zatia itzultzeko agindu ahalko
du.

Denbora eremua

Akordio hau bost urtetan egongo da indarrean. Indarraldia 199....-ko ............... ren
....... an hasi eta 200....-ko .........ren .......an amaituko da.

Batzorde Parekidea

Batzorde Parekidea eratuko da. Batzordea, Akordio hau sinatzen duten
sindikatuen 4 ordezkarik eta Akordioa sinatzen duen enpresario erakundearen 4
ordezkarik osatuko dute. Batzordearen erabakiak talde bakoitzaren gehiengoz
hartuko dira. Sindikatuen taldean, erakunde bakoitzaren botoa, Akordioaren
eremuan egiaztaturik daukan ordezkaritzaren arabera ponderatua izango da.

Lanbide arteko Akordio hau interpretatzea, aplikatzea eta haren jarraipena egitea
Batzorde Parekidearen zeregina da. Bereziki, Batzorde Parekideari
ordenamenduak ezar litzakeen formula berriak Akordioan sartzeko baimena
ematen zaio, beti ere Akordio honen irizpide eta helburu nagusiekin bat etorririk.

Finantzaketa eta lankidetza publikoa

Akordio hau bideragarria izan dadin, beharrezkoa da euskal administrazio
publikoek diruz hornitzea. Akordioa sinatzen duten erakundeek, EAEko
Jaurlaritzari itundutakoaren berri emango diote, tresna juridiko egokien bidez
Akordio hau betearazteko behar diren hornidurak presta daitezen.

Era berean, Akordioa sinatzen duten erakundeek administrazio publikoei, behar
diren prestakuntzako ikastaroak antola daitezen eskatuko diete, langile ordeztua
izateko aukera bat ere behar diren eskakizunak betetzen dituzten langileen faltaz
ezer ezean gera ez dadin.

Laugarren akordioa: Aldi baterako laneko enpresen eta zerbitzu enpresen
gaiari buruzko lanbide arteko akordioa

1. Lan Harremanen Kontseiluko enpleguari buruzko mahaian Confebask
erakundea eta ELA, Langile Komisioak, UGT eta LAB sindikatuen konfederazioak
garatzen ari garen elkarrizketa eta eztabaida prozesuan aztertu diren gaietako
bat enpleguaren egonkortasuna izan da.

2. Enpleguaren egonkortasunari buruzko eztabaida honen markoan, arreta
berezia eman izan zaie aldi baterako laneko enpresen eta zerbitzu enpresa
direlakoen jarduerari; eta argi geratu da ugazaba erakundearenen eta
sindikatuen artean gai honi buruzko diferentzia handiak daudela.

3. Hala ere, enpresa hauen praktikaz egiten diren balorazio desberdinak alde
batera utzita, argi utzi behar da, halaber, azken urteotan EAEko hiru
lurraldeetako hitzarmen kolektiboetan akordioen konpuru handia lortu dela eta
akordio hauen bidez aldi baterako enpresetako langileen lan baldintzak hobetu
direla.

4. Confebask enpresario erakundeak eta ELA, Langile Komisioak, UGT eta LAB
sindikatuek bide honetan sakonago lan egitea eta bidalita dauden langile guztiei
lan baldintza hobeak aplikatuko zaizkiela Akordio honen bidez bermatzea
erabaki dute. Era berean, aurrerantzean ere prozesu honetan aurrera egiteko
konpromisoa, eta zehazkiago, geroan enpresa erabiltzailean dauden lan baldintza
berberak aplikatzeko aukera aztertzeko konpromisoa hartzen dute.

5. Zerbitzu enpresek garatzen duten jarduerari dagokionez, Confebask ugazaba
erakundearen eta ELA, Langile Komisioak, UGT eta LAB konfederazioen ustez,
jarduera mota honen azpian legez kanpora pertsonala uzteko egoerak izkutatzea
galarazteko bitarteko egokiak ipini behar dira.

Honegatik guztiagatik, ondorengoa erabaki da:
Aldi baterako laneko enpresak

1. EAEko enpresek, aldi baterako laneko enpresen zerbitzuak kontratatzen
dituztenean, bermatuko dute beren esanetara jarri diren langileek enpresa
erabiltzailea dagoen eremu funtzionaleko sektoreko hitzarmeneko
ordainketa baldintzak, lanaldiaren arabera kalkulaturik, izango dituztela
eta beren izaeragatik aldi baterako laneko enpresako pertsonalari
aplikagarri izan dakizkiokeen aipatutako hitzarmeneko beste baldintzak
ere izango dituztela. Betebehar hau espreski agertuko da aldi baterako
laneko enpresak eta enpresa erabiltzaileak sinatzen duten esanetara
jartzeko kontratuan.

2. Indarrean dagoen araudiak ezarritakoaren kalterik gabe, enpresa
erabiltzaileak, esanetara jartzeko kontratu bakoitza sinatu baino lehen,
langileen ordezkaritzari kontratuari eta erabiltzeko arrazoiari buruzko
informazioa emango dio. Era berean, aldi baterako laneko enpresak lehen
paragrafoan ezarri den betebeharrari buruz hartu duen konpromisoa
egiaztatzen duen dokumentua ere emango die.

3. Halaber, bidalitako pertsonalari legez dagokion ordezkaritzaren kalterik
gabe, enpresa erabiltzailearen langileen ordezkaritzak, enpresa
erabiltzailearen aurrean, Akordio honetatik sortzen diren eskubide eta
betebeharrei dagokienez, bidalitako pertsonalaren ordezkaritza bere gain
hartu ahalko du.

Zerbitzu enpresak

1.

Administrazioari, dagozkion eskumenak beteaz, pertsonala legez kanpora
uzten den egoerak galarazteko neurriak eta jarduketak buru ditzan
eskatzea erabaki da.

Jarduera honen bilakaeraren jarraipena egitea erabaki da, Batzorde
Parekidearen barruan, hala dagokionean, komenigarritzat jotzen diren
neurriak hartzeko.

Enpresa kontratatzaileko pertsonalaren legezko ordezkaritzak,
kontratazio edo azpikontratazio aurrikuspenei buruzko informazioa
jasotzeko eskubidea izango du. Informazio horren barruan, honako hauek
ere sartuko dira: kontratazio edo azpikontratazioaren helburua,
kontratadun edo azpikontratadun enpresak zeintzuk diren, eta haien
pertsonalaren lan eta gizarte segurantzako baldintzei buruzko araudi
aplikagarria.

Bilbon, mila bederatziheun eta larogeita hemeretziko urtarrilaren hamabostean.

Confebasken, Euskal Enpresarien Konfederakuntzaren izenean

Iz.: Baltasar Errazti Navarro

ELAren izenean

Iz.: José Elorrieta Aurrekoetxea

Euskadiko Langile Komisioen izenean

Iz.: Santiago Bengoa Bengoa

Euskadiko UGTren izenean

Iz.: Carlos Trevilla Acebo

LABen izenean

Iz.: Rafael Diez Usabiaga

Ordezteari eta plantillak berriztatzeari buruzko lanbide arteko akordioaren
batzorde parekidearen akta

Ordezteari eta Plantillak Berriztatzeari buruzko Lanbide arteko Akordioak bere
"Batzorde Parekideari ordenamenduak ezar litzakeen formula berriak Akordioan
sartzeko baimena" ematen dio, "beti ere Akordio honen irizpide eta helburu
nagusiekin bat etorririk".

Honelako klausula bat arrazoizkoa da, Akordioaren hasierako indarraldia bost
urtekoa delarik. Kasu honetan, gainera, klausula hori negoziatzaileen
aurreikuspen bati zegokion: txanda kontratu izenekoa onartuko zela, alegia. Egun
haietan, ezinezkoa zen kontratu mota horrek Lanbide arteko Akordioaren
helburuak lortzeko zeukan balioa zehaztea, azaroaren 27ko 15/1998 Erret
Dekretuak txanda kontratuaren arautzeari buruzko funtsezko alderdi ezezagunak
zeuzkala kontuan harturik.

Urtarrilaren 29ko 144/1999 Dekretua onartzeak alderdi ezezagun haiek argitu
dituenez gero, Batzorde Parekide honen iritzian, txanda kontratua Ordezteari eta
Plantillak Berriztatzeari buruzko Lanbide arteko Akordioaren helburuak
betetzeko baliozko tresna bihur daiteke, baldin eta hura aplikatzean, eragindako
pertsonen egoera hobetzen dituen baldintza jakinak gaineratzen badira. Tresna
juridiko berri hau gaineratzeak ez dauka eraginik, ez Lanbide arteko Akordioan
aurreikusten den formularen indarraldian, ezta txanda kontratua arautzen duten
arauetan aurreikusten diren kontratazio baldintza eta terminoetan ere.

Horretan guztian oinarriturik, Ordezteari eta Plantillak Berriztatzeari buruzko
Akordioaren Batzorde parekideak, ondorengo erabakia hartu du.

Erabakia

Txanda kontratua Ordezteari eta Plantillak Berriztatzeari buruzko Lanbide
arteko Akordioan sartzea, horretarako ondorengo baldintza jartzen delarik:
txanda egiten duen langilea lanaldi osorako eta denbora mugagaberako sartzea,
txanda kontratuak, berariazko kontratu formula duelarik edota, kontratua
amaitzen denean, mugagabe bihurtzeko hasierako konpromisoa dakarrelarik.

Erabaki honen berri EAEko Jaurlaritzari emango zaio, Ordezteari eta Plantillak
Berriztatzeari buruzko Akordioaren azken bi paragrafoetan aurreikusten diren
ondoreetarako.

Bilbon, 1999ko apirilak 13.
ConfeBasken izenean

ELAren izenean

Euskadiko Langile Komisioen izenean
Euskadiko UGTren izenean

LABen izenean

